8. troumwäut

dr haubtroum führt mi, lügt ni, geschter isch morn hüt gsi, ds wüsse tüüscht chli,

es läbe, e wäut, e mönsch, z schüch gsi, bedrohendi gedanke. di dunkli macht

schlat iri füscht i mi, dr lieb gross gott beschützt mi ni, i chüche chli, ar krücke gsi, 

gscheed dsi, nützt mir ni, troumwäut stützt mi ni, ds glück stückliwiis zerstücklet gsi, 

es isch ender speter am morga i stah uf, ga ga esse u wäsche mi im dräckige bad im spiugu gsehni ihn,

i bi, exischtiere, füehle mi aber frömd und unglücklich ehrlechgseit mis spiugubiud erkenni  ni,

us em dunkle chartehuus rennen I, d wäut womi erwartet isch unterdurchschnittlech grenderet gsi,

füele mi vrlore fautsch und bi verzwiflet und entsetzt bini ech schlussändlech endlech verreckt? 

schregi sprach ha churz glachet ner grännet d sinnlosikeit ir imaginäre wäut schlussendlech entteckt,

himu bedeckt, rot, d sunne, äs blaus quadrat, verschnitte ade drüeggige wouke am hange,

amne haube gäube boum en aute ma mit em gsicht vore schwarzgraue schlange, 

würklech unglücklech bini di dunkli unwürklechi würklechkeit würklech langsam am verdamme, 

würklech unglücklechi bücklinge stündlech uf em dorfplatz am versammle,

haubtroum a betrachteni, d mönschi si usserirdeschi wärde verachtet, i lache ni, 

e gwautige troum vo bärge vo sterbende i gschmierglete Särg ide ruhmschiff letschtlech verfrachtet, 

d wahrheit vilech exischtent i tusig rätsu i verwiuderete schrift entsetzlech verschachtlet

gschlachtet di junge verhacket di dumme, belächlet di toube,  ir nacht stärbe di bedrohte verstummte, d vase i toti schärbe zersprunge, 

verfickt sigi ds läbe verschisse ds entwickle, i problem sech verwickle ziu grossi summe,

verstumme di grächte, bestimme di schlächte, e wäut vouer rächte, lächle wird säute,

vermumme di z linke, verdumme di gschiide, witerhin lide, patiente vo witzgige wäute,

witzig mir zäutle unger stärnehimu im summer, bedeckte himu, winter, chauti nächt, zermoderet im chummer,

chuumt chunt chrieg, verbote sig ds lieb si sig gfählrlech, dummi fische nähret nech,

errächnet nech d wäut u vernetzät di tote, blau wärde d idiote und wiis wärde d i rote,

note bestimme ds singe, es dunklet es nachtet,

verschwinde d chinder. verdummti  mönschheit wird schlussendlech no gschlachtet

